
Sakonean

E
gutegian apirila beste kolore argiago batekin 
margotzen hasteko aukera izan daiteke. Itxaropen 
printzak ageri dira bidean. Zuhurtziaz hartu dituzte 
datuak Eusko Jaurlaritzako Osasun saileko 
arduradunek, baina beheranzko joera nabaritzen hasi 
da. Koronabirus positiboen kopuruak behera egin du, 
duela bi asteko kopuruetara jaitsi dira, eta egoerari 

buelta ematen hasteko lehendabiziko pausoak izan dira. "Azken 
egunetako sekuentzia ikusita, eta egindako test kopuru handia 
kontuan hartuta, egonkortze fase batean egon gaitezkeela dirudi", 
azaldu du Nekane Murga sailburuak astearteko prentsaurrekoan. 
Hildako kopuruak ere behera egin du, baina arrasto beltza uzten ari 
da Araban; asteazkena bitartean, 149 lagun hil dira.

Konfinamenduak emaitza baikorrak eragin ditu, eta, datuak ondo 
bidean, Aste Santuko oporren ostean espero dira aldaketa 
nabarmenenak. Txinan egin duten moduan, era mailakatu batean 
berriz ere ohiko egunerokora bueltatzen hasteko egunak izan daitezke 
horiek, administrazioetako arduradunek esan duten moduan. Italiako 
ereduari jarraituta, haurrak eta nerabeak izan daitezke kalera 
ateratzen lehenak, baldintzekin, betiere datuek erakutsitako joera 
mantentzen badute.

Bien bitartean, ikerketak bere bidea jarraitu eta aurrerapausoak ikus 
daitezke gutxinaka. Osakidetzako ospitaleetan hidroxiklorokina 
izeneko medikamentu batekin ari dira lanean, malariaren kontra ere 
erabili izan duten botikarekin. Itxaropentsu agertu dira, baita ere, 
sendatu diren gaixoen plasmak eman ditzakeen fruituekin; beste 
gaixotasun batzuetan ere erabili izan da, ebolari aurre egiteko tartean,  
eta, oraindik ziurtatzeke badago ere, gaixotasunaren lehen faseetan 
ekar ditzake emaitzak. Bateko eta besteko, beraz, hasi dira epidemia 
mozteko lehendabiziko zantzuak ikusten.  

Goranzko      
joera hausteko, 
lehen pausuak
Positibo berri gehiago eta heriotza gehiago zenbatu dituzte azken egunotan lurraldean, baina joera 
aldaketa bat nabarmendu daiteke datuetan; konfinamenduaren emaitzak ikusten hasi dira, eta 
baieztatutako kasu berrien kopurua duela bi asteko zifretara jaitsi da.

testua: a. amenabar 
irudia: a. Mtz. de luna

Nekazariak egoitzako langileekin

Samaniegoko nekazari talde batek lanean etenaldia 
egin du, herriko adinekoen egoitzara hurbiltzeko eta 
bertan dauden langileei egiten ari diren ahalegina 
eskertzeko. "Lau nekazari elkartu gara, besterik 
gabe, eta gure maitasun guztiarekin txalo zaparrada 
bat eskaini diegu", zabaldu dute sare sozialetan. 
Txaloekin batera, bonboi kutxa bat oparitu diete 
esker ona adierazteko: "Txalo soil batzuk, lau lagun, 
bonboi kaxa bat, keinu txiki bat, eta ET joan zenean 
baino malko gehiago egon dira!", azpimarratu dute. 
Gogoratu behar da Samaniegokoa dela Arabako 
adinekoen egoitza kolpatuenetakoa; gutxienez, 
zazpi lagun kutsatu dira azken asteotan Arabako 
Errioxako zentroan.JorgE BrAvo SAnchEz

'Kultura etxez etxe' jarduera multzoa

Konfinamendua arinagoa izan dadin, askotariko 
ekimenak ari dira bultzatzen; tartean, Kultura etxez 
etxe izeneko jarduera multzoa. Diputazioak zaintzen 
dituen museo, historia eta arkitektura modu 
birtualean ezagutzeko aukera ematen du. Batetik, 
museo sarearen hiru webgune berrituak bisitatu 
daitezke: Fournier, Arma eta Arkeologiakoa; bestetik, 
Arte Ederren eta Natur Zientzien museoetatik bisita 
birtuala egitea proposatzen du. Bestalde, Arabako 
ondare historikoaren kultura sareak Storymap edo 
Mapakontaria abiatu dute, historia eta arkitektura 
ondarearen zerbitzuak ahalbidetzeko. Proposamen 
horiekin batera, Aldundiak Arabadok dokumentazio 
ataria jarri du eskura.AFA

Egoiliarren familiak haserre

Jaurlaritzak Gasteizko IMQ Igurco Araba egoitza, 
Araba Klinika zaharra, koronabirusa duten gaixoak 
artatzeko erabiltzea erabaki du, eta, beraz, zentro 
pribatu horretako adineko pertsonak beste toki 
batzuetara mugitzea. Berehala etorri da senideen 
salaketa, besteak beste, aldaketaren berri eman ez 
dietelako; Jaurlaritzaren inprobisazioa eta begirune 
falta salatu dute, eta azaldu dute bertan ez zegoela 
inor kutsaturik. "Harrigarria da pertsonak errespeturik 
gabe nola tratatzen dituzten ikustea; are gehiago, adin 
horretakoak. Ez afekturik, ez hurbiltasunik; eta 
kontuan hartu gabe, adin horretakoei aldaketa egitea 
zenbat kostatzen zaien edo elkarrekin bizi ziren 
lagunak bereiztea zer kostua duen", salatu dute.googLE mApS

FIFA20 Euskal Liga, martxan

Euskal selekzioen ofizialtasunaren aldeko Gu ere 
bai! egitasmoak eta Game Erauntsia euskal bideo-
joko zaleen komunitateak Euskal Liga antolatu dute 
FIFA20 bideo-jokoan. Soilik bost futbol talde egongo 
dira: Alaves, Athletic Club, Eibar, Real Sociedad eta 
Osasunaren gizonezkoen plantillak; izan ere, 
ekimeneko sustatzaileek azaldu dutenez, Electronic 
Arts enpresaren bideo-joko honek ez ditu 
emakumezko taldeak eskaintzen, selekzioak salbu. 
PlayStation 4 plataformaren bitartez jokatuko da 
txapelketa apirilaren lehenengo bi asteetan, eta 
FIFA20 bideo-jokoa eta interneteko konexioa 
beharko dituzte parte-hartzaileek. Gainera, Game 
Erauntsian izena eman beharko dute.gAmE ErAuntSiA

Euskara sustatzeko ekimenak

Covid-19 birusak sortutako egoerak Gasteizko 
mintzalagunak aurrez aurre elkartzeko aukera zapuztu 
badu ere, asteroko hitzorduak mantendu ahal izateko 
bidea aurkitu dute: hain zuzen, Hangouts aplikazioa 
erabiliz bideo deiak egiten hasi dira. Horietan parte 
hartu ahal izateko mintzalagun bakoitzak mugikorrean 
deskargatu eta instalatu behar du esandako aplikazioa; 
gmail kontua dutenek ordenagailuan egiteko aukera 
ere badute. Euskarak bere lekua izaten jarraitzeko 
ahalegin horretan, Geu elkarteak, bere aldetik, 
mikroipuin lehiaketa jarri du abian Twitterren. Apirilaren 
10era arte, leihoa gaia bezala duen 268 karaktereko 
istorio originala idatzi eta #geuelkartea gehitu behar 
dute interesa dutenek.ALEA

Doako laguntza psikologikoa

Arabako Psikologia Elkargo Ofizialak doako laguntza 
eskaintzen die koronabirusagatik larritasun-
sentimenduak dituzten herritarrei. Elkargoaren ustetan, 
"asko" dira ondoeza sentitzen hasi diren pertsonak, 
larritasuna, beldurra, antsietatea, tristura edo amorrua 
bezalako emozio biziak dituztenak; eta gainezka 
eginda, konfinamendu eta segurtasun neurriak hautsi 
egiten dituztenak. Egoera hori ekiditeko, telefono eta 
email bidezko zerbitzua ematen hasi dira 
borondatezko profesionalak. Laguntza jasotzeko, 
psikoalava@gmail.com helbide elektronikora mezu bat 
bidali behar da edo, bestela, 631 38 49 65 telefonora 
deitu daiteke. Mezua jaso bezain pronto jarriko dira 
kontaktuan interesatuarekin.ALEA

O
spitaleko osasun arloko langileak ez 
dira estres handiarekin lanean ari 
diren bakarrak; herri txikietako 
osasun zentroetan ere antzera 
dabiltza. Aramaioko herriko mediku 
Aitor Montesek lehen mailako 
arretaren egoera kezkagarriaz 

ohartarazi du. Aldi berean, oso kritiko agertu da 
Osakidetza eta enpresen jarrerarekin, bere 
ustetan, interes ekonomikoak osasunaren gainetik 
jarri dituztelako. 
Nola bizi duzue Aramaion koronabirusaren krisia?
Egoera landa eremuko beste herrien antzekoa da. 
Gure lan egiteko modua goitik behera aldatu da 
koronabirusa agertu zenetik. Lehen, jendea 
kontsultategira etortzen zen, eta, adinekoen edo 
menpekotasun egoeran daudenen kasuan, etxez 
etxeko arreta eskaintzen genuen. Orain gure ohiko 
agenda eten egin da eta telefono bidezko kontsulta 
jarduna jarri digute. 
Zehazki, nola egiten duzue lan? 
Pazienteen deiak jasotzen ditugu eta koronabirusa 
duten horiek guztiak nolabait identifikatzen 
ditugu. Kodeak ezartzen ditugu, protokolo 
moduko bat abiarazi eta baheketa bat egiten dugu 

larritasuna aztertuz. Hori guztia kudeatzen 
saiatzen gara, pazientea etxetik atera gabe. Harresi 
bat gara; ospitaleak deskargatzen saiatzen gara 
modu horretan. Hortaz, lehentasunezkoa da lehen 
mailako arretaren eginkizuna. 
Ez da erraza izango horrela lan egitea… 
Guretzako oso estresagarria da ez gaudelako 
inondik inora ohituta horrela lan egitera; gure 
jarduna aurrez aurrekoa izan da beti. Arreta 
telefono bidezkoa denez, itsu, gor edo besamotz 
gaude; hau da, pazienteak hainbat gauza esaten 
digu, baina guk ezin dugu auskultatu edo artatu, 
eta oso subjektiboa da. Eta horrela lan egitea oso 
estresagarria da. Egundoko lana egiten gabiltza, 
baina gero sentsazioa da alferrik ari garela. 
Euste-harresi bat gara, baina koronabirusaren 
gainean gabiltza kontsultaren %80 edo %90ean. 
Horrek zer suposatzen du?
Paziente kronikoak, diabetikoak edo orain arte 
egin izan duguna nolabait etenda dugula. Lehen 
mailako arreta koma sanitarioan edo hibernazioan 
dago. Gure eguneroko lana egin barik geratu da 
eta larrutik ordainduko dugu, jende hori guztia 
etorri beharko delako. Bi edo hiru hilabete barru 
dena batera iritsiko zaigu, uholde bat bezala, eta 

"Lehen mailako arreta 
koma sanitarioan dago, 
eta ordainduko dugu" 
Aitor moNtEs lAsArtE aramaioko familiako medikua 

Goitik behera aldatu da azken hilabetean aitor montesen jarduna. aramaioarrak osasun zentroan artatu eta 
adineko eta menpekotasuna dutenak etxean bisitatzetik, telefono bidez lan egitera pasa da. kontsulta 
gehienak, gainera, koronabirusarekin lotuta daudela, eta ohikoak "hibernazioan" daudela ohartarazi du.   
testua: Mirian Biteri.  argazkiak: Goiena eta aitor Montes. 

pilatuko zaigu, lehen mailako arreta kolapsatuz. 
Osasun arloko langileen osasun mentala zero 
azpitik jartzen ari da.
Prebentzio neurriei dagokionez, zelan dabiltza lehen 
mailako arreta?
Aramaion erizaina eta medikua bakarrik gaude 
osasun zentroan, administraririk ez dago; hortaz, 
ez dago aurretik baheketa egiteko langilerik, ez 
dakigu itxaroten dagoen pazientea zertara 
datorren, eta beraz, gure babesa eta baita 
pazienteena ere oso mugatuta dago. Gainera, 
zoritxarrez, horrelako egoera larrietan muturreko 
jarrera asko ikusten ditugu; sinestezinak diren oso 
jarrera berekoiak ikusten ditugu aurrez eta hori 
oso kolpe gogorra da osasun arloko langileentzat. 
Botikariak, esaterako, asko sufritzen ari dira, 
psikologikoki jota daude.  
Baliabideei dagokionez, zelan zabiltza?
Eskularruak eta maskarak ditugu. Nire neurriko 
eskularruak amaitu dira, ea egunotan ekartzen 
dituzten. Maskarei dagokionez, kirurgikoak 
ditugu, ez enpresa munduan erabiltzen diren eta 
hobeagoak diren 3M maskarak. Horrelako bi ditut 
nik kontsultan, baina Aramaioko Udalak ekarri 
dizkidalako; eta eskularruak ere Udalak 

ekarritakoak dira. Bestalde, gela etengabe gabiltza 
erabiltzen. Eta azkenik, kontuan hartu behar da 
jendea ez dela ia osasun zentrora etortzen. 
Familiako medikuok ohiko kontsulta bat egingo 
bagenu, pare bat astetan herriko mediku gabe 
geratuko ginateke. Osakidetza ez da tontoa, 
mediku falta dago, eta kontsultak telefono bidez 
egiteko agindua eman du.
Pazienteak osasun zentrora ez, baina zuek etxeetara 
joaten zarete, ezta?
Hori derrigorrez. Bestela, zer egiten dugu adineko 
jendearekin, ezin ditugu alde batera utzi. Neurriak 
hartzen ditugu: nik sekula erabili ez dudan 
mantala jarri, eskuak oso ondo garbitu, 
eskularruak jantzi eta berriro ere garbitu, maskara 
jantzi, eta materiala garbitu. Modu horretan, ahal 
den heinean, adineko paziente horiek babesten 
ditugu. Hori bai, kasu horietan koronabirusa 
sumatzen bada, ezin gara joan. Protokoloa 
aktibatzen da, eta behar bada, berariazko talde bat 
joango da etxeko arreta ematen. 
Zuek orduan ez dituzue testak egiten.
Ez. Aramaioko kasuan, Arrasaten dago 
zentralizatuta; eta Arabako gainerako herrietan, 
ospitale handietan. Herri txikietan ezin da egin, 

kokapen ezberdinak aukeratu dituzte langileak eta 
pazienteak babesteko asmoz. 
sinisten al dituzu horren inguruan osakidetzak 
eskaintzen ari den datuak? 
Datuak ez dira errealak. Aramaion izandako lehen 
agerraldia oso konkretua izan zen. Nik banekien 
lehena izatekotan, gazte bat zela, baina gazte horri 
ez zioten testik egin oso gaztea zelako eta oso 
ondo zegoelako. Kasu horretan ihes egin zigun 
ziurrenik positiboa zen bat; hurrengo agerraldian, 
18 edo 20 bat kasu etorri ziren eta oker ez banago, 
bati edo biri bakarrik egin zieten testa. Hori 
batetik. Bestetik, mugatuta dago ez dagoelako test 

nahikorik, jendea beraien etxean dago itxaroten ea 
proba egingo dioten edo ez; eta ez diote egiten. 
Niri ere ez didate egin eta ez didate egingo. Milaka 
pertsona egon daitezke orain eztul batean, 
katarroarekin, hotzikararekin, sukar puntu 
batekin, baina testa egin barik. Horrek esan nahi 
du zortzi, hamar edo hogei aldiz gehiago dela 
kutsatuta dagoen jendea; biderkatu behar da. Alde 
batetik, kezkatuta gaude neurriak hartzerakoan 
datu horiek izango bagenitu egokiagoa izan 
zitekeelako. Baina, lasaitzeko modukoa ere bada, 
diagnostikatu gabe daudenak kontuan izango 
bagenitu hilkortasun tasa oso baxua izango 
litzatekeelako. 
Zer gertatzen da gaitz kronikoak dituzten langileekin?  
Kasu horretan oso jarrera txarra izan du 
Gobernuak eta Osakidetzak. Batetik, osasun arloko 
langileen lan karga eta pazienteen osasuna 
bermatzeko eskubide falta daude. Pasa den astean, 
nik 30 kontsultatik gora izan nituen eta medikuok 
aurreikusi genuen zerbitzua kolapsatuko zela 
tramite administratiboak eta bajak ematen. Gure 
lana pazienteak artatzea da, ez bajak ematea. 
Gaixotasun kronikoak eta arriskutsuak dituzten 
milaka euskaldun egon dira lanean; oso erraza da 
zerrenda bat egitea eta pertsona horiei 
arriskuagatik enpresa bakoitzak baja ordaindua 
ematea. Hori eskatu genion Osakidetzari. 
Asistentzia sanitarioko buruaren erantzuna 
honakoa izan zen: ez ematea baja zaintzagatik edo 
gaitz kronikoak dituztenei. Harresi bat jarri 
ziguten. Berriro kexatu eta orduan enpresak 
egindako txostenarekin guregana etortzeko 
agindua eman zuen. Mutuek zuzenean eskaini 
beharko zieten langileei, eta ez azken horiek joan 
behar izatea. Prozedura atzeratu da, ERTEak atera 
ahal izateko eta orduan baja eskatzeko aukerarik 
ez izateko, langabeziara doazelako. Hirugarrenik, 
dugun babes material falta dago. Langile horiek 
etxera bidalita, horien materiala gurera etorriko 
litzateke. Kontrakoa egin dute, gure osasuna 
kolokan jarri dute, interes ekonomikoengatik.
Haserre zaude…
Kontuan izan medikuntzaren helburuak 
prebentzioa eta osasun arreta eta, ahal den 
heinean, gaixoa osatzea direla. Asistentzia 
sanitarioko buruak emandako aginduak gure 
funtzioak eta kode deontologikoak errotik ukatzen 
ditu, nire jarduera ukatuz. Baina, niri bost. Ez dut 
jaramonik egin, ni medikua naizelako; juramentu 
hipokratiko, helburu eta kode bat dut, eta ezin dut 
nire lanbidea urratu. 

Montes, Osakidetza eta Aramaioko Udalaren eskularruekin. A.m.

"aDinekoak eta MenPekotasun 
eGoeran DauDenak etxeetan 
Bisitatzen jarraitzen Dut"

"kutsatutakoen Datu oFizialak 
ez Dira errealak. BiDerkatu 
BeHar Dira"

E
AEn kutsatutako sei lagunetik bat 
osasun langilea da. Datu horren 
atzean arrisku bat dago: birusa 
garaitu behar dutenak gaixotzen 
badira, nork zainduko du gure 
osasuna? Gaixotasuna eta 
berrogeialdia gainditu ostean 

lanera itzultzeko irrikan dauden osasun 
langileen kasuak ere badaude: koronabirusa 
gainditu daiteke, eta Jon Ander aste honetan 
itzuli da ospitalera.
Nola bizi zenituen hasierako egunak? 
Hasieran entzuten zen mediku batzuek positibo 
eman zutela. Laneko whatsappa sutan: beldurra, 
ezjakintasuna, lehenengo lankideak etxean 
isolatuta… Panorama horrekin joan nintzen 
lanera asteburuan. Hasieran normaltasun osoa 
zegoen, baina martxoaren 8an protokolo guztiak 
saltatu ziren, egoerak bultzatuta: Covid-19 
positibo zen paziente bat gure plantara bidali 
zuten.
Zergatik ez zen protokoloa bete?
Anbulantzia etorri bitartean, pazienteak ezin 
zuen larrialdietako gelan egon, baina une 
horietan protokoloa ez zegoen guztiz zehaztuta. 
Inprobisazioaz erantzun zitzaion egoerari.
Prest ote geunden?
Ez genekien zer egin behar genuen. Erizain 
arduraduna etorri zen, eta bideo bat jarri zigun, 
norbera babesteko ekipamendua janzten ikas 
genezan. Formakuntza horrekin joan ginen 

ingresoa egitera, eta ondoren, Txagorritxura 
bidali genuen pazientea.
Nola kutsatu zinen?
Asteazkenean gaizki sentitzen hasi nintzen, eta 
ohean sartu nintzen. Esnatzerakoan jakin nuen 
igandean nirekin egondako lankide batek 
sintomak zituela astelehenetik eta positibo eman 
zuela.
Zer egin zenuen orduan?
Lan osasun zerbitzura deitu nuen; momentu 
horretatik aurrera isolatuta egon behar nintzela 
esan zidaten. Sintoma arinak izan ditut: bi 
egunetan sukarra, eztula eta hotzikarak; baina 
ordutik aurrera ez dut ezer nabaritu. Ondoren, 
hemezortzi egun eman ditut etxean isolatuta.
Egunak igaro ziren proba egin zizuten arte...
Sintomekin hasi eta astebetera. Ulertzen dut 
proba ezin zaiela pertsona guztiei egin, 
laborategiak gainezka daudelako; baina 
baliabide faltagatik osasun langileak etxean zain 
dauden bitartean, Alaves eta Baskoniako kideei 
proba egin diete, sintomarik gabe, osasun 
pribatuan ordaindu dutelako.
Ez zinen bakarra izango…
Nire plantan 40 lankide gara eta hogeik baino 
gehiagok eman dugu positibo. Zerbait ez da 
ondo egin: arazoa hasi zenetik gure plantako 
%50a baino gehiago gaixotu gara. Hau bukatzen 
denean aztertu beharko dugu zer egin den eta 
nola.
Zergatik desoreka hori?

"Zerbait ez da ondo 
egin: nire plantako 
erdia gaixotu gara"
JoN ANdEr rEsA santiaGo osPitaleko erizaina

egunero balkoietatik txaloen elkartasun keinua jasotzen duten osasun langile horietako bat da Jon ander 
resa (Gasteiz, 1989) arnasketa sailean eta zainketa aringarrietan dabilen santiago ospitaleko erizaina. 
koronabirusaren proban positibo eman eta gaixotasuna etxean gainditu ostean, lehen lerrora itzuli berri da.
testua: Mikel Buruaga. 

Zerbitzu pribatuek negozioa egingo dute 
osasunarekin. Osasun publikoak kudeatu beharko 
lituzke probak eta zerbitzu guztiak. Osasun 
publikoak erabaki behar du nori, noiz eta non 
egingo zaion proba.
Nolakoa izan da isolamendua?
Frustrazioa sentitu dut; egoera zein den jakinda 
lagundu ezin izatea… Isolatutako beste kideek 
gauza bera nahi zuten: sendatu eta lanera bueltatu. 
Frustrazioa ere gauzak gaizki egin direlako.
Gaixotasuna gainditu duzu...
Hemezortzi egun isolatuta egon ostean, negatibo 
eman nuen bigarren proban, eta alta eman 
zidaten. Esan daiteke gaixotasuna gainditu egin 
dudala, sendatu naizela.
...eta lanera itzuli zara.
Ostiralean emaitza eman zidaten, eta lanera deitu 
nuen hurrengo egunean lanera joango nintzela 
esateko. Larunbatean ordubete lehenago iritsi 
nintzen, badaezpada, eta goiz osoa eman nuen 
protokoloak ikasten. 

Zer topatu duzu ospitalean?
Nire planta Covid-19 positibo diren pazienteak 
artatzera igaro da. Aldaketa izugarria da, baina 
kriston langileak ditugu. Hutsuneak hutsune, 
langile hauekin arazorik gabe aurrera aterako 
gara.
Zein da egoera orokorra Arabako ospitaleetan?
Bereziki harritu nau material faltak. Erabiltzen 
duzun maskarak hamabost egun iraun behar du. 
Errefortzuak datozenean ez dakigu nondik 
demontre atera. Leku bakoitzean errealitate 
ezberdina egongo da, eta irakurri dudanagatik, gu 
ez gaude hain gaizki.
Zer moduz daude pazienteak?
Pazienteak triste daude, negarrez, eta 
abandonatuta bezala sentitzen dira. Gainera, 
astelehenetik aurrera bisitak amaitu dira; oso 
gogorra egin zait. Pazienteak bakarrik hiltzen ari 
dira, eta senideei ospitaleko dei batek jakinarazten 
die senidearen heriotza.
Nolakoak izango dira hurrengo asteak?
Argi daukat langileak hor egongo garela, lanerako 
eta honi aurre egiteko prest. Eskatzen dugun gauza 
bakarra zera da: aditu, erakunde eta eragile guztiak 
bildu daitezela, ditugun erronkei aurre egiteko.
Zeintzuk dira erronka horiek?
Material falta, adibidez. Eta baita adinekoen 
egoitzetako egoera ere; nire ustez, osasun 
publikoak esku hartu beharko luke egoitza 
horietan. Ospitale pribatuak Gasteizko %10a dira, 
eta oraindik ez ditugu erabili. Ondo pentsatu behar 
dugu zer nahi dugun gure gizartean: benetako 
osasun sistema publiko bat ala egoera honetan ere 
laguntzen ez duen osasun pribatua. 

Jon Ander Resa ospitalean lanean. J.A. rESA

"osasun PuBlikoak kuDeatu 
BeHarko lituzke ProBak eta 
zerBitzu Guztiak"

"etxean zain GeunDen Bitartean, 
alaves eta Baskoniako kiDe 
Guztiei ProBa eGin Diete"

"Hutsuneak Hutsune, lanGile 
Hauekin arazorik GaBe aurrera 
aterako Gara"

A
guraingo Sallurtegi adinekoen 
egoitzan erizain laguntzailea da 
Rebeka Gonzalez de Alaiza 
(Erroeta, 1969). Diputazioaren 
Gizarte Ongizate Foru 
Institutuaren planifikazio falta 
eta inprobisazioa salatu ditu; eta 

Norberaren Babeserako Ekipoak (NBE) exijitu ditu 
zaharren etxeetan lanean ari direnentzat: 
"pertsona zaurgarriekin lan egiten dugu, 
babestuta egon behar gara ez kutsatzeko". 
Nolakoa izaten ari da lan jarduera egoitzan?
Oso nekatuta gaude, baina indarrez. Zaldiko-
maldiko bat izan da hasieratik. Ez genekien nola 
jokatu, aginduak ez ziren argiak ezta oso 
esplizituak ere. Protokolo bat dago baina 
informazio falta izan da eta oso kezkatuta egon 
gara. Maskarak, adibidez, soilik kasu positiboak 
egonez gero ematen zizkiguten, eta ez zituzten 
testak egiten. Iragan astean hasi dira testak egiten, 
baina soilik isolatuta dagoen jendeari. Pixkanaka- 
pixkanaka ari gara hobeto moldatzen, baina 
materiala falta da.
Zenbat adineko eta langile daude kutsatuta bertan?
Hiru positibo eta hamaika adineko isolaturik 
daude sintomak dituztelako, eta bost lankidek 
baja hartu behar izan dute koronabirusaren 

sintomak dituztelako –martxoaren 28ra arteko 
datuak–. 
Zer behar duzue?
Oso pertsona zaurgarriekin egiten dugu lan eta 
ezinbestekoa da babestuta egotea, adinekoak 
kutsatzeko gai garelako. Norberaren Babeserako 
Ekipoak behar ditugu. Maskara kirurgiko oso gutxi 
ditugu, pixkanaka ekartzen dizkigute; eta langile 
bakoitzak sobre batean gorde behar du bere 
maskara, bere izenarekin, eta bost egunerako 
erabiltzen ditugu. Mantalak ere oso gutxi ditugu, 
eta galtzak eta txanoak ez ditugu.
Kezkatuta zaudete.
Haserre gaude. Are gehiago, entzun genionean 
Arantza Tapia andreari esaten maskarak lortuko 
zituela fabrikak zabalik izan ahal izateko. Eta 
guretzat? 
lankide asko gaixotzen ari dira?
Bai. Hemen, Zadorran, Txagorritxun…  Hainbeste 
denbora babes neurririk gabe normala da 
gaixotzea. Testak lanean gauden pertsona guztiei 
egin beharko zizkiguten, hori da lehen pausua. 
Gainera, Diputazioak adinekoen egoitzen datuen 
berri ematen duenean, aipatu beharko zuen ere 
zenbat langile dauden koronabirusarekin, zenbat 
dauden bajan. 
Egoitza pribatuetan egoera are larriagoa ei da.

"Zaintzaren kolapsora 
iritsi gara; ea nola 
ateratzen garen"
rEBEKA GoNZAlEZ dE AlAiZA erizain laGuntzailea aGurainGo zaHar-etXean

arabako adinekoen egoitzetan egoera larria da. Hala adierazi dute azken asteetan bertako langileek zein 
senideek, eta arabako Gizarte ongizateko institutuaren planifikazio eta erantzun falta salatu dituzte. rebeka 
Gonzalez de alaiza erizain laguntzaileak azaldu du babes nahikorik gabe ari direla lan egiten egoitzetan.
testua: estitxu ugarte lopez de arkaute. 

Sakonean

Pribatuetan langileak minimoen azpitik daude. 
Haiek are okerrago daude. Ezin dut burutik kendu 
nola egongo diren bertako egoiliarrak eta 
langileak.
Zaila da baldintza horietan lan egitea?
Nire ustez pertsonen zaintzan beharrezkoa den 
arreta oso ondo egiten ari gara, baina ez dago 
planifikaziorik; hasieran, niri egun batetik bestera 
esaten zidaten noiz etorri behar nuen. Egoitzetako 
langileen taldeak indartzeko ere presionatu behar 
izan dute, sindikatuen bitartez, eta horri esker 
erreserban zegoen jendeari deitzen hasi ziren. 
Hala ere, egun hauetan, Agurainen, indartu dute 
lantaldea, eta bi erizain laguntzaile gehiago eta bi 
erizain hartu dituzte, goizez ta arratsaldez. 
Gainera, esan digute, arratsaldez pertsona 
gehiago behar izatekotan, esateko.
Gertatzen ari diren aldaketa hauek guztiak nola 
hartzen dituzte adinekoek?
Kognitiboki dauden egoeraren arabera. Ondo 
daudenak konturatzen dira; eta konturatzen ez 
direnek ere sumatzen dute zerbait arraroa. 
Bat-batean ikusten dute hainbeste pertsona 
desberdin zentro berean… eta zoramena da. 
Aldaketak ez dute onik egiten. Gainera, 
Agurainen, senideak bisitan sarritan etortzen 
ziren, batzuk egunero, goizez eta arratsaldez, eta 
orain ezin dira sartu. Eta nabaritzen da ezinegona, 
urduri daude. Pena eta tristura ere nabaritzen 
zaie. Gu saiatzen gara bakoitzari berea ematen, 
banan-banan tratamendua ematen; saiatzen gara 
eta egiten dugu. Adinekoak ezagutzen ditugu, 
badakigu zer behar duten, nola jaten duten…
Baliteke Aguraingo adinekoak beste egoitza batzuetara 
eramatea?
Ez dakigu zer egingo duten. Ez dakigu ezer, ez 
dago informaziorik. Ospitaleak gainezka ez 
egiteko aldaketak egiten ari dira. Eta, halaber, 
agerian ez uzteko zer hutsune dituzten osasun 
aldetik eta menpekoen arretaren aldetik. 

Erakundeek bizitzaren merkantilizazio bat sustatu 
dute, eta orain zaintzaren kolapsora iristen ari 
gara; ea nola ateratzen garen hortik. 
Hutsune guztiak agerian utzi ditu koronabirusak?
Ez da bakarrik gure egoera; orokorra da. Ataka 
honetatik atera eta gero planteamendu bat egiten 
hasi behar gara gizarte bezala, eta kontuan hartu 
eman den bizitzaren merkantilizazioa: zer da 
produktiboa izatea eta zer ez. Gure aitona-
amonak bezala produktiboak ez direnak zer? 
Bestetik, eguneko zentroak itxi zirenean, 
norbaitek galdetu zuen nor arduratuko zen 
pertsona horietaz? Ez. Etxeetako emakumezkoak, 
ahal duten moduan. Eta aurreko astean, 
suhiltzaileak eraman zituen Ramiro Gonzalez 
diputatu nagusiak desinfekzioa egitera Arabako 
adinekoen etxeen kanpoaldera, eta bertan 
argazkia egin zuten. Irudi bitxia izan zen: egoitzen 
kanpoaldean denak gizonak, babeserako ekipoak 
jantzita, goitik behera, eta barruan 
emakumezkoak, inurri lana egiten, hala moduz. 
Txaloak bai, baina gero gizonena da baloratzen 
duten lana eta ikusgai jartzen dutena. Adinekoak 
gertu-gertutik zaintzen ditugun pertsonak gara, 
baina badirudi bigarren mailakoak garela; 
suhiltzaileak goitik behera babestuta joaten dira 
eta guretzat ezer ez. 

Rebeka Gonzalez de Alaiza, erizain laguntzailea. ALEA 

"suHiltzaileak Goitik BeHera 
BaBestuta joaten Dira, eta 
zaintzaileontzat ezer ez"

"HainBeste DenBora eMaten 
DuGunez BaBes neurririk GaBe, 
norMala Da Gaixotzea"

Otsailean Txinatik etorri 
ziren berriak: birus 
gaizto bat omen zebilen 

jendea gaixotzen. Gure eskolan 
oihartzun xelebrea izan zuen: 
haurrak "kolorebirusak" 
marrazten hasi ziren. 
Jolastokian "kolorebirusa" zen 
gaiztoa, eta haiek ihes egin 
behar zioten. Pixkanaka, 
Kolorebirusa Covid 19 bilakatu 
zen. Ohi baino gehiagotan hasi 
ginen eskuak garbitzen, eta 
egun batetik bestera haurrak 
eskolara ez etortzeko agindua 
jaso genuen. Benetan harrapatu 
gintuen.

Irakasleak ezohiko egoera 
honetan zer egin asmatu behar 
izan genuen. Iritsi zitzaigun 
argibide bakarra lan egin behar 
genuela zen, baina ikaslerik 
gabe. Lehen Hezkuntzakoek 
fotokopiagailua sutan jarri 
zuten, ikasleentzako etxetik lan 
egiteko materialak prestatzen. 
Egun gutxi barru, ordea, ezetz, 
egunero ikastetxera joatea ez 
zela egokia eta etxetik lan egin 
beharko genuela. Eta hitz 
magikoa agertu zen: telelana. 
Telelana, egun batetik bestera, 
beste inolako aholku, jarraibide 
edota baliabiderik eman gabe, 
baina kontuan hartzeko "...
etxean egindako lana bere ohiko 
ikasgelan gertatu izan balitz 
bezala baloratuko dela.”

Berehala erakutsi zuten ETBn 
ikasleak jo eta ke zebiltzala 
lanean etxetik baliabide 
digitalak erabiliz eta 
irakasleekin harreman 
zuzenean. Baina hori 
errealitatearen zati bat besterik 
ez zen. Beste zatiaz, ez zuten 
hitz egiten, ez al ziren ohartu, 
edo ez zuten ikusi nahi? 
Ikastetxe askotan bizi duguna ez 
dute islatzen, ez 
komunikabideek, ezta goitik 
datozen aginduek ere.

Jakina da familiak ezusteko 
egoera honetara egokitzeko lan 

handia ari direla egiten. Beraz, 
orain inoiz baino 
premiazkoagoa da: ikastetxetik 
bidaltzen ditugun etxerako 
lanek haurrek modu 
autonomoan egiteko beharko 
lukete izan. Ikasleekin landu 

Hezkuntza: kolorebirusetik,  
errealitate  gordinera 

MariBel loPez De luzuriaGa
irakaslea

"Kolorebirusak" marrazten hasi ziren haurrak. rAmon BAJo 

irakasleok onDo 
DakiGu asPalDitik 
etxe askotan ez 
DaGoela naHikoa 
BaliaBiDe DiGitalik 

Sakonean

ditugun gaitasunei etekina 
ateratzeko ordua da: gurasoak 
–orokorrean amak– irakasle 
bihurtzea ez da irtenbidea. 
Familiei alternatiba egokiak 
eskaintzea izan beharko luke 
orain gure funtzioa.

Ezin dugu eskolak ematen 
duen guztia telematikoki 
ordeztu: sozializazioa, 
elkarbizitza, euskaran 
murgiltzea, eguneroko begirada, 
kulturartekotasuna... Orain 
zereginak eman eta harremana 
mantendu behar dugu familia 
eta ikasleekin. Eta horrek 
baliabide digitalak dituztenekin 
eta gure hizkuntza menperatzen 
dutenekin hezkuntza-prozesua 
zailtzen badu, imagina ezazue 
baldintza horiek betetzen ez 
direnean... Baina eskola 
publikoko irakasleok oso ondo 
dakigu aspalditik etxe askotan 
(eta hori etxea duten ikasleen 
kasuan, egon badirelako etxerik 
ere ez dutenak), ez dagoela 
nahikoa baliabide digitalik, ez 
haurrentzako materialik ezta lan 
txoko aproposik ere, eta 
gurasoek nekez lagun 
dezaketela (lanera joan beharra, 
zaintza zama handia, seme-
alaba kopuru handia, gaitasun 
digital eskasak, maila kultural 
baxua, hizkuntzaren ezaguera 
urria, pobrezia larria...).

Cristina Uriarte Hezkuntza 
saiburuak martxoaren 24an: 
"Jakin dezala ikasleak 
pantailaren beste aldean, edo 
aitak edo amak ikastetxean jaso 
dizkion ariketen atzean, irakasle 
bat dagoela, arduratzen den 
hezkuntza-profesional bat...". 
Ba bai, Uriarte andrea, zuk esan 
aurretik ere, hala ari ginen: 
baliabide digitalik gabeko 
familiei lanen bila pasatzeko 
esan zitzaien. Baina hurrengo 
egunean Arabako Hezkuntza 
Ordezkari den Blanca Guerrerok 

beste hau bidali zigun: 
"Ikastetxeetara hurbiltzen diren 
familiei zigorra ezarriko diete 
konfinamendua urratzeagatik. 
Horregatik, etxean baliabide 
telematikorik ez duten ikasleei 
arreta emateko alternatibak 
bilatu behar ditugu. Ildo 
horretan egiten ari zareten 
edozein praktika, proposamen, 
iradokizun eta abar, guri 
jakinaraztea eskatzen dizuet 
....". Erraz esaten da hori.

Ondorioz, orain ezin diegu 
familiei lanen bila etortzeko 
esan (nahiz eta osasun 
gomendioak jarraituz ari ginen), 
eta gainera alternatibak 
pentsatu, asmatu eta haiei 
aterabideak eskaini behar omen 
dizkiegu. Ez da makala eskatzen 
zaiguna! Gutxi balitz, gaixotzen 
bagara, hor konpon, ordezkorik 
ez. Ikasleak teleirakaslerik gabe 
geratzen dira.

Bitartean, irakasle asko bere 
telefono pertsonaletik beren 
gelako gurasoen whatsapp 
taldean sartu dira; beste asko, 
egunero ikasleekin telefonoz 
harremanetan jartzen saiatzen 
ari dira; eta ikastetxe ugaritan 
hori lortzea sekulako lana da eta 
ezinezkoa kasu askotan; posta 
arruntaz lanak bidaltzen dituzte 
batzuk, egunero bideoak 
grabatzen dantzan, kantuan... 

dabiltza beste batzuk 
youtuberren antzera, wifia 
elkarbanatzeko auzo-ekimenak 
sortu dira, badaude wifia 
guztien eskura jarri duten 
herriak eta beharra duten 
ikasleen artean ordenagailuak 
banatu dituztenak ere... 
Agintariek badute nondik ikusi, 
eta nondik ikasi. Telebista 
programazio bat eskaintzea 
ongi dago, baina ez da nahikoa. 
Baliabideak jartzea haien esku 
dago: ekin diezaiotela.

Osasun sistema publiko on 
baten garrantzia ikusten ari gara 
egunotan, guztientzako osasun 
arreta bermatuta izatea 
ezinbestekoa da ongizatea 
lortzeko. Hori erakutsi digu 
koronabirusak, eta 
pribatizatzearen alde ibili 
direnentzat ezinbesteko 
ikasgaia. Ikasiko al zuten!

Hezkuntzan, inor atzean ez 
uzteko eta gizartean ditugun 
arrakalak (sozioekonomiko 
kulturala, digitala...) murrizteko 
erantzukizunari tinko eusten 
diona hezkuntza publikoa da. 
Baina Hezkuntza aduradunek 
beste alde batera begira 
jarraitzen dute.

Berriro ere, eta orain 
pandemia latz honengatik, gure 
sistema desorekatu honen 
gabeziak azaleratu dira. Beldur 
gara krisi honek egoera zailetan 
dauden ikasleengan izango 
dituen ondorioez. Nola egongo 
dira maila emozional, sozial eta 
psikologikoan? Hezkuntza 
publikoko irakasleok aparteko 
ahalegin bat egiten dugu egoera 
arruntean, eskola publikoaz 
harro egoteko arrazoia, eta une 
berezi honetan malabarismoak 
egitera behartuta gaude, hau da 
errealitatea. Arduradunek 
hezkuntza ez dela geratzen 
diote, baina esatearekin ez da 
nahikoa. Kolorebirusa. rAmon BAJo 

Sakonean

Iritzia

A taka larrian jarri gaitu ditxosozko birusak: isolamendua ala 
kutsapena, etxeratzea ala ospitaleratzea, denok ala inor ez, 
dena ala ezer ez…

Eta hementxe gaude norbera bere egoerari aurre egiten, iskinik 
egin gabe, ihesbiderik gabe, eta hainbat kezkari edo ardurari aurre 
egiten. Ispiluaren aurrean jarri gaitu mundu mailako mehatxu 
honek eta zalantza dut onik aterako garen, azterketa gaindituko 
dugun.

Egunerokoan, ingurukoen imajinazio ahalmenek txundidura eta 
barregura eragiten didate, maila berean malkoa aterarazi elkartasun 
ekintza eta keinuek; baina badira eguneko ordu batzuk, batez ere 
albistegiak ikusten xahutzen ditudan minutu eta orduak, kezka eta 
amorrua baino ez didatenak sortzen, sentiarazten.

Shock egoeran gaude, shock egoeran jarri gaitu birus honek, jarri 
gaituzte agintariek, eta holakoetan ezer onik ez epe ertain eta luzera. 
Naomi Klein kazetariak ederto azaldu zigun The Shock Doctrine 
liburu ezagunean. Akaso shock egoera hau, desastre hau, ez al da 
sistema neoliberal kapitalista honen birrantolatze anker berri bat?

Denborak emango edo kenduko digu arrazoia hemendik aurrera, 
baina egon gaitezen adi eta prest datorrenari aurre egiteko: 
kaleratzeak, soldata jaitsierak, gastu publikoaren murrizketa, 
bazterkeria soziala etab.

Oraingoz lortu dute kaleak hiritarrez hustu eta poliziez betetzea, 
imajina daiteke egoera distopikoagorik? Zer izango da hurrena, 
polizia-kontrol digitalaren diktadura? Kasu!

Hauskorrak gara, eta are gehiago egin gaituzte azken 
hamarkadetan, ez dugu defentsa kolektiborik, eta lapikokadak edo 
txalo zaparradak gure beldurraren isla baino ez dira.

Aurrekoan Petti handiak bere Hauskorrak abestu zigun, zer 
pentsatua eman zidanez. Hemen kantuaren hitzak apur bat 
moldatuta:

Izuak bitan egin dit bisita gaur,
eta biluzik harrapatu nau bitan

        Ezkutaleku bila hari nintzen 
eta ez dut ahanzteko aukerarik...

Zein hauskorra naizen
Zein hauskorra haizen
Zein hauskorrak garen

Hala ere, eta gure erresistentzia ahalmenean sinestuta,
Bertze baten itzultzeko errango diogu izuari,

gaur ez baitugu harentzat arrenkura bertzerik.  

"ez DuGu DeFentsa 
kolektiBorik, eta 
laPikokaDak Gure 
BelDurraren isla 
Baino ez Dira"

Hauskorrak

iñaki lazkano
euskara teknikaria

iritzia

Udaberriari dagoeneko ongietorria eman badiogu ere, negu giroa 
izan da nagusi azken egunotan; eta hotzarekin batera, elur malutak 
heldu izan dira martxoaren amaieran. Zaparradak ez dira oso 
oparoak izan eta, hortaz, ez dute aparteko arazorik eragin. Baina, 
nahikoak izan dira herrialdeko bazter gehienak zuritzeko, eta betiko 
moduan, ekitaldetik mendebaldera eta iparraldetik hegoaldera 
askotariko irudi ederrak uzteko. Goiko argazkia, Julia Velez de 
Mendizabal ALEAkideak bidali du Gasteiztik gertu dagoen Lopida 
herritik. 
argazkia: julia velez de Mendizabal

Loreak eta elurra, bat eginda

Bidali zure 
argazkiak testu 
labur batekin: 
erredakzioa@alea.
eus

iruditan

Miren arreGi

Ez dira garairik onenak, hori argi 
dago. Osasun larrialdia dago 
lehen lerroan eta hari atxikita 
ekonomikoa. Gizarte eta sistema 
bezala bizitzen ari garen krisia 
dago batetik, eta etxe zein 
familia askotan bizi duten 
haustura emozionala bestetik. 
Ez dira, ez, garai onenak; ez 
dago zalantzarik. Halere, 
gizakiak badaki txarretik ona ere 
ateratzen eta oraingo honek 
egunero uzten ditu horrelakoak. 
Herritarren elkartasun oihuak, 
txaloak, ekintzak; osasun 
langileak egiten ari diren lana; 
herritarren oinarrizko beharrak 
aseta egon daitezen lanean 
diharduten dendari, garraiolari, 
garbitzaile eta abarrena, eta 
baita, egunero eta une oro, 
herritarrei informazio fidagarria 
helarazteko lanean diharduten 
hedabideena ere. 

Alarma egoeran, kazetaritzak 
argi utzi du premiazko jarduera 
dela. "Informazioa oinarrizko 
eskubidea da eta legeak 
babesten du kazetaritza 
jarduera, baina ez du legeak 
esan beharrik garrantziaz 
jabetzeko", argitu du Goienako 
zuzendari nagusi Iban 
Arantzabalek. Informatuta 
egotea premia biziko ondasuna 
da, eta egunotan benetan 
baloratzen da hedabideen 
zerbitzu publiko izaera; 
horregatik dute inoiz baino 
eskaera handiagoa 
hedabideetako edukiek. Berria 

egunkariko zuzendari Martxelo 
Otamendirentzat ere 
hedabideen lana lehen lerrokoa 
da: "Kalitatezko informazioa 
ematea da, interesgarria, 
gizarteari zerbitzu ona 
eskaintzea; eta arduraz jokatuta, 
oso gai sentsiblea delako". Hori 
aurrera atera ahal izateko, 
ordea, "ahalegina ikaragarria 
da", dio TOKIKOMeko Joxe 
Rojasek: "Kikildu eta murriztu 
beharrean, guztiak ari dira inoiz 
baino lan gehiago egiten, 
zerbitzu publikoko bokaziotik. 
Konpromiso handia sumatzen 
da komunikazio proiektuekiko 
eta, batez ere, bizilagunak 
informatuta mantentzeko 
zereginarekiko, eta hori ere luxu 
handia da".  

desinformazioaz informatzen
Hain zuzen ere, desinformazioaz 
informatzea ere bada une  
honetan informazio fidagarria 

Premiazko informazioa eskura
audientziek gora egin dute nabarmen, eta hedabideen lanak premiazko ondasuna izaten jarraitzen du; 
hala ere, egoerak baldintzatuta eta publizitatearen jaitsierak kolpatuta egin behar dute aurrera.

ALEAko lantaldeak etxetik dihardu egunotan.  E. AndA

"arDuraz jokatu 
BeHar Da, oso        
Gai sentsiBlea 
Delako"
martXelo otamendi, berria

"eGoera Honek arGi 
utzi Du tokiko 
koMunikaBiDeen 
Garrantzia"
JoXe roJas, tokikom

"BeHarrezkoak 
Garenean, 
PuBlizitateak asko 
eGin Du BeHera"
iban arantzabal, Goiena



eskaintzen duten hedabideen 
lana, fake news-ak eta sare 
sozialetan zabaltzen diren 
gezurrak inoiz baino 
presenteago daudenean. "Gure 
lana ere bada informatzea eta 
desinformazioa den hori salatu 
eta kontrastatu ostean bertsio 
berri bat ematea. Egiaren 
atzetik behar du ibili 
kazetariak, beti bilatzen ez 
bada ere", dio Arantzabalek.

Audientziek, gora
Ez dira garai samurrak eta 
herritarrek etengabeko beharra 
dute informatuta egoteko. 
Koronabirusaren krisia hasi 
zenetik, hedabideen audientziek 
nabarmen egin dute gora, ez 
soilik interneteko datuetan, 
baita  irratietan, egunkarietan 
eta telebistetan ere. Audientziek 
gora egin dute, eta, noski, ez dira 
salbuespen tokiko hedabideak. 
Martxoan zehar, Tokikomeko 
sareko webguneek 1.750.000 
bisita inguru izan zituzten, 
otsailean baino %47 gehiago. 
Azken hilabetean, guztira, 
3.800.000tik gora albiste, bideo, 
galeria edo bestelako eduki 
bistaratu dituzte Tokikomeko 
medioek.

Joxe Rojasek Tokikomeko IKT 
eta Komunikazio zuzendariak, 
nabarmendu du egoera honek 
"argi baino argiago" utzi duela 
sarritan bigarren mailakotzat 
jotzen jotzen diren toki 
komunikabideen garrantzia: 
"Honelako egoera batean, 
hedabide handiek, 
halabeharrez, egoeraren maila 
orokor edo globalera jotzen 
dute: bateko eta besteko 
gobernuak zer dioen, mundu 
mailan zelan doazen gauzak… 
informazio hori  
beharbeharrezkoa da, baina 
baita gure egunerokoan 
erabakiak hartzerakoan 

baliagarri izango zaigun 
informazio praktikoa jasotzea 
ere". Berria-ren kasuan ere 
"jende gehiago ari da orain 
erosten" eta webguneko bisitek 
ere nabarmen egin dute gora, 
Otamendik esan duenez. 
EITBren kasuan, bestalde, 
albistegietako audientziaren 
hazkundea %40 ingurukoa ari 
da izaten, orokorrean, 
telebistan zein Interneten. 

Publizitatea, nabarmen behera
Baina egoera ez da inolaz ere 
erraza, hedabideek euren 

kontsumoa handituz doala 
ikusi dutenean, publizitateak 
kezkatzeraino egin baitu 
behera. Espainiako prentsa, 
irrati eta telebista pribatuen 
elkargoak, esaterako, laguntza 
eskatu du publizitateak 
izandako jaitsiera itzelaren 
ondorioz hainbat eta hainbat 
medio arriskuan daudela 
argudiatuta. Italian, esaterako, 
krisia hasi zenetik 
esponentzialki igo da 
informazio medioen 
kontsumoa, baina behea jo 
dute publizitate bidezko 

diru-sarrerek. Hala, Gobernuak 
laguntza pakete bat onartu du 
sektorea jasaten ari den 
publizitate beherakada 
arintzeko. Publizitatearen 
beherakadak kolpatu ditu 
euskal hedabideak ere. 
Goienako zuzendari nagusi 
Iban Arantzabal kezkatuta 
mintzo da horretaz: "Oso 
kezkatuta gaude. 
Beharrezkoagoak garenean, 
apirilerako aurreikuspena da 
publizitateak %50 egitea 
behera. Horri gehitu behar zaio 
krisi honekin lotutako zero 
publizitate sartu zaigula 
erakundeetatik, nahiz eta 
irismen handienekoak izan 
Tokikomeko hedabideok".

Berria-ko zuzendari Martxelo 
Otamendik badu hilabete 
gutxian bizitza normalera 
bueltatuko garen esperantza: 
"Espero dezagun gure lanaren 

parametro nagusiak ere 
normalizatzea; publizitatea, 
batik bat. Azkenaldian baino 
erosle eta irakurle gehiago 
hurbildu zaizkigu bi asteotan, 
gure erronka da horiek gero ere 
gurean segitzea, egindako lanari 
balorazio ona ematen badiote. 
Komunikabideen kontsumoak 
gora egin du nabarmen, baina 
publizitatea desagertu egin da 
erabat. Guk ere sufrituko dugu 
hilabeteotako jaitsiera 
ekonomikoa, baina aurrera 
segitzeko adina indarra eta 
sendotasuna badauzkagu"

Publizitatearen gutxitzea ez 
da hedabideek krisi honen 
ondorioz saihestu behar duten 
zailtasun bakarra. Izan ere, lan 
egiteko modua nabarmen 
aldatu da, besteak beste, 
kazetariek etxetik 
dihardutelako. Berria-ren 
kasuan "lantaldearen %90 
etxetik ari da; talde txiki bat 
geratu da Andoaingo 
erredakzio zentralean, eta 
beste guztiak, gure lanak 
ahalbidetzen duelako, etxetik 
ari dira", azaldu du Otamendik. 
Ildo horretatik, Tokikomeko 
Rojasek balioa eman dio 
langileen "konpromiso 
handiari komunikazio 
proiektuekiko eta, batez ere, 
bizilagunak informatuta 
mantentzeko zereginarekiko". 
Aldatu dena da, baita ere, 
kazetaritza egiteko baliabideen 
erabilera. 

"irakurle GeHiaGo 
HurBilDu zaizkiGu; 
erronka Horiek 
Gero seGitzea Da"
martXelo otamendi, berria

Osasun krisiak kezka eta 
informazio falta eragin ditu 
gizartean. Horregatik, etxean 
sartuta egon arren, uneoro 
telefonoa esku artean darabilgu 
herritar gehienok. Ez dugu 
kalera irtetzeko paradarik, baina  
kalean gertatzen dena 
ezagutzeko irrika badugu, eta 
behar horri erantzuna emateko 
asmoz lanean dihardugu 
hedabideok.

ALEAn ere igarri dugu 
jakinmin hori, eta alea.eus 
webgunean 5 urteko ibilbidean 
inoiz izan ez dugun trafikoa 
jaso dugu azken asteotan. 
Gure lurraldeko euskaldunen 
esku informazio zehatz eta 
eguneratua jartzeko lanetan 
gabiltza, eta gure irakurleek lan 
hori estimatzen duzuela 
erakutsi diguzue egunez egun.

Emaitza horiek zuekin 
partekatu nahi ditugu; batetik, 
eskerrak emateko asmoz eta, 
bestetik, Arabako euskaldunon 
komunitatea osatzen dugunok 
askotan uste baino gehiago ere 
bagarela irudikatzeko.

Datuetara joanda, martxoan 
zehar 32.222 bisitari izan zarete 
alea.eus webgunean sartu 
zaretenak; 2019. urteko 
datuekin alderatuta, %220 
gehiago (10.048). Ikusitako 
eduki kopuruari dagokionez 
berriz, guztira 57.101 albiste, 
bideo, argazki-galeria, etabar 
izan dira ikusitakoak.

Eduki ikusienak
Irakurritako eduki guzti horien 
artean nabarmenduenak 
krisialdi honen lehen egunetan 
jasotakoak izan dira: eskolen 
itxiera, larrialdi egoeraren 

ezarpena edo isolamendu 
neurriak indarrean jarri 
zirenekoak, besteak beste.

Lehen egunetako zurrunbiloa 
igarota, koronabirusarekin 
lotutako edukiek pisu handia 
izaten jarraitu dute, jakina, eta 
albisterik irakurrienen artean 
izan dira egunero Arabako 
datuen bilakaerarekin 
lotutakoak, osasun arloko 
profesionalekin egindako 
elkarrizketak, zaintza sare 
herritarren berri ematen 
dutenak edo enpresetan 
izandako lanuzteei buruzkoak.

Egunek aurrera joan ahala, 
ordea, etxean igaro beharreko 
denbora aprobetxatzeko irrika 
ere ikusten joan gara, eta 
horrela islatu dute eduki 

ikusienen datuek ere: 
eskulanak, umeentzako 
jolasak, irakurleek bidalitako 
bideo eta irudiak, iritzi 
artikuluak... eta horiek guztiak 
biltzeko sortutako atal 
bereziak.

Bisita guzti horien jatorriari 
dagokionez, sare sozialetatik 
etorritakoek, azken urteotako 
joerari jarraituz, igotzen 
jarraitzen dute (Facebook-etik 
%25 eta Twitterretik %8,5), 
baina gero eta altuagoa da 
gure webgunera zuzenean 
etorri ohi diren bisiten kopurua 
(%49,9). Datu horrek 
erakusten digu, pixkanaka, 
irakurleen artean 
erreferentzialtasuna lortzen ari 
dela Alea eta jendeak 
zuzenean jotzen duela alea.
eus webgunera.

telelana eta aldizkaria paperean
Egun hauek ez dira gure 
eguneroko lana baldintzarik 
onenetan gauzatzeko moduak 
izan, eta, tamalez, gure 
jardunaren oinarri nagusia den 
aldizkaria banatzeko 
zailtasunak izan ditugu. 
Lantaldeak ekoizpen lanarekin 
jarraitu arren, banaketa 
lanekin lotutako arazoek gure 
kontrolpetik ihes egiten 
digute. Aste Santuaren 
ondoren, normaltasunera 
bueltatu ahal izatea espero 
dugu.

Bien bitartean, aldizkariaren 
formatu digitala gure 
webgunean izango da 
erabiltzaile guztion eskura. Izan 
ere, inoiz baino beharrezkoago 
deritzogu informazioa herritar 
ororen esku jartzea.

ALEA

2019ko datuekin 
alderatuta, %220 hazi 
dira alea.eus 
webguneko bisitak

Alea.eus-ek inoizko daturik onenak

estitxu uGarte loPez De arkaute

Villanañeko Varonatarren 
dorretxeko gela nagusien 
hormetan XIX. mendeko paper 
margotu panoramikoak daude. 
Harribitxia. Garaiko moda, 
tradizioa eta industria 
garrantzitsu baten lekuko biziak 
dira. Bi areto nagusietan, 
gainera, paper margotuen 
izarrak itsatsirik daude: Parisko 
multzo panoramikoak. 25 
oihalez osatua dagoen 
Compiègneko ehiza erakusten 
dute Kixoteren aretoaren 
paretek. Jauntxoen kabinetean, 
berriz, 1818ko Espainiako 
bistak paper panoramikoa ikus 
daiteke. 

 Europako paper fabrika 
onenetatik –Alsaziatik eta 
Paristik– inportatu zituen, 
ustez, Rodrigo Ramon Miguel 
Varonak paperezko apaingarri 
bikainak. Paper panoramikoen 
lehen edizioak dira, XIX. 
mendekoak, eta horrelako ale 
gutxi kontserbatzen dira 
munduan. Europako multzorik 
osatuenetakoak eta ondoen 
kontserbatuenetakoak dira, eta 
Euskal Herriko paper multzo 
berezienetakoak. 

Halere, ez dira batere 
ezagunak jendartean, eta XX. 
mendera arte bederen ez 
zituzten aintzat hartzen 
artearen eta historiaren 
ikasketak garatzeko orduan. 
Euskal Herriko ondare 
bereziari buruz urteetan 
jasotako informazioa eta 

ikerketak jaso ditu Rocio de 
Pablo Albak azken urtean, eta 
Gradu amaierako lan batean 
sakon aztertu ditu. Iazko 
abenduan argitaratu zuen 
Sancho el Sabio Fundazioak 
azterketa; eta horren ondotik 
etorri dira ikerketa gehiago, 
Gasteizko Santa Isabel paper 
fabrikaren ingurukoa kasu.

 Fernando Bartolome Euskal 
Herriko Unibertsitateko 
Artearen eta Musikaren 
departamentuko irakaslearen 
gidaritzapean osatu du lana De 

Pablok. "Zoritxarrez, XX. 
mendearen lehen herenera 
arte paper margotuak 
artistikoki ez zituzten kontuan 
hartzen, bigarren mailako 
artetzat hartzen zirelako. 
Baina, tira, XX. mendearen 
erdialdetik aurrera arreta 
handiagoa jarri zaie".  

Ikuspegi ikonografiko eta 
estilistikotik aztertu ditu 
Varonatarren dorretxeko 
paperak: "Eta aukera eman 
digu Frantziaren eta 
Ingalaterraren arteko truke 
artistikoetan sakontzeko, baita 
artelan horiek transmititzen 
saiatu diren mezuan ere".

Artisauen lana
Gaubeako jauntxoen etxeko 
muralek ez dute zerikusirik 
seriean fabrikatutako gaurko 
etxebizitzetan ditugun paper-
biribilkiekin. Margolariak, 
marrazkilariak, ornamentu-
egileak eta grabatzaileak izan 
ziren XIX. mendeko obra hauek 
lantzen jardun zutenak, eta 
bere ezagutza teknikoak eta 
artistikoak bertan islatu 
zituzten. 

"Nabarmentzekoa da Araban 
serie hauek gorde ditugula eta, 
gainera, kontserbazio-egoera 
ezin hobean. Paper hauek 
eskuz eginak daude, eta 
lehengai bikaina erabili zuten: 
trapu papera da. Horri esker, 
gorde ahal izan dira; eta 
horregatik ere haien 
zaharberritzea erraztu egin 
da". 

Paperezko artea horman gora 
Gaubeako Varonatarren dorretxean gorde diren paper margotu panoramikoen inguruan azterketa sakona 
aurkeztu zuen iaz rocio de Pablok. europako paper fabrika onenetatik inportatu zituzten. Harribitxia dira.

Rocio De Pablo, lanaren egilea. rdp

"ekialDeko PaPer 
MarGotuak iMitatuz 
euroPan eGin Diren 
leHen PaPer   
serieak Dira"
rocio de Pablo, ikertzailea

De Pablok azaldu duenez, 
Varonatarren dorretxekoak ez 
dira paper-tirak."Paper zatiak 
dira, A3 tamainakoak gutxi 
gorabehera, eta bata bestearen 
ondoan kolatu egiten zituzten. 
Ez dira paper-tirak; hurbiltzen 
baldin bazara konturatuko zara 
paper zatiak direla bata 
bestearen ondoan kolatuta. 
Sekulako artisau lana dago 
horren atzetik".

Balio handiko paper 
panoramikoak izateaz gainera, 
diseinatu ziren lekuan bertan 
kontserbatzen direla 
nabarmendu du ikertzaileak. 
"Horrek egiazkotasuna ematen 
die nire ikuspuntutik, sortu 
ziren tokian bertan miretsi eta 
goza daitezkeelako obra 
hauek". Autoreak azaldu 
duenez, zoritxarrez, lagin 
horietako asko biltegietara edo 
museoetako aretoetara eraman 
dituzte eta ez dira bere 
jatorrizko tokian gorde. 
"Varonakoak, berriz, 
kontserbazio zaila duten arren, 
ez dituzte erauzi". 

Garaiko errealitatearen 
deskribapena transmititu zuten 
paper margotuek, garai hartako 
fantasia eta ilusioak. Bidaiariek, 
abentura-liburuek, misiolariek, 
enbaxadoreek, marinelek eta 
itsasoz haraindiko 
abenturazaleek ekarritako 
kontakizunak jaso zituzten, 
besteak beste, marrazkietan. 

Ekialdetik dator moda
Villanañeko dorretxean dauden 
paperen artean, areto nagusian 
(Kixoteren gelan) dagoen 
Compiègneko ehiza mural 
panoramikoa eta kabinetean 
dagoen Espainiako paperak 
lanak nabarmendu ditu De 
Pablok. "Biak nabarmentzen 
ditut Ekialdeko paper 

margotuak imitatuz Europan 
egin diren lehen serieak 
direlako. Ekialdetik dator 
hormak apaintzeko moda, eta 
dakigunez, XVII. mendean hasi 
ziren Mendebaldera 
esportatzen, Ekialdeko 
Indietako Konpainiaren bidez". 

Nazioartean margotutako 
paperaren maisulantzat jotzen 
dute adituek Kixoteren gelako 
paretak estaltzen dituen 
Compiègneko ehiza. Oreinaren 
ehiza handia irudikatzen du. 
Frantziako errege askori baso 
horretara ehizan joatea 
gustatzen zitzaien. Luis XIV, 
Luis XV eta Luis XVI Frantziako 
erregeen eta Napoleon I eta 
Napoleon III. enperadoreen 
uda-pasa eta ehiza-leku bat zen 
Compiegne.

 Charles Vernetek (1758-1836) 
diseinatu zuen papera, eta 
Reveilloneko eskolako 
grabatzaileek eta 
inprimatzaileek garatu zuten, 
1812. urtean, Parisen.

Dorretxearen kabinetean, 
berriz, Espainiako bistak 

Dorretxean Bizi zen 
FaMiliaren kezka 
intelektualak eta 
kulturalak islatzen 
Dira Paretetan

Dorretxearen areto nagusia da Kixoteren gela; bertan dago 'Compiègneko ehiza' mural aberatsa. gAuBEAko turiSmo BuLEgoA

izeneko paper margotua 
itsatsita dago. 1810. urtean, 
Parisen, egindako xilografiak 
dira, eta Iberiar Penintsulako 
hainbat paisaia erakusten 
dituzte, grisaila metodoarekin 
marraztuak. Lola Rodriguez 
Laso ikertzaileak jaso duenez, 
"sepia koloreko edo kolore 
bakarreko antzeko serie batzuk 
daude, baina Varonatarren 
dorretxean aztertutako 
oihaletako bi munduan 
bakarrak dira". 

Boterea adierazteko modua
Botereari buruzko alegoria da 
paper panoramiko hau, De 
Pabloren esanetan: "Gure ustez, 
grisaila aretoaren multzo hau 
programa ikonografiko bat da, 
familia honen estatusaren 
nagusitasuna eta boterea 
nabarmentzea helburu duena".
Irudimenezko paisaiak 
erabiltzen dituzte: Gibraltarreko 
haitza, Aragoiko itsasargia, 
Gaztelako gazteluen paisaiak, 
Asturiasko edo Nafarroako 
mendiak, Granadako patioak, 

Burgosko katedrala eta 
Filipinak zein Afrikako 
iparraldea ere ageri dira. 
Bestelako edukiak ere jasotzen 
ditu paper panoramikoak, 
tartean, Trafalgarko ontzi-
batailaren irudiak edo garaiko 
lanbideak: arrantza, nekazaritza 
edo merkataritza, baita 
erromeriak edo zezenketak ere.

Panoramikaren azpian, gela 
osoa inguratzen duen friso bat 
identifikatu du De Pablok, eta 
horretan mitologiako grifoak 
edo Edipo Erregea tragedian 
aipatzen duten Tebaseko 
esfingea antzeman daitezkeela 
uste du. Izan ere, mitologiak 
toki garrantzitsua du dorretxeko 
paper margotuen edukietan.

De Pablok azaldu duenez, 
kabineteko frisoan bezala, 
Kixoteren aretoan ere ageri dira  
mitologiarekin lotutako musak, 
baina inork ez ditu inoiz 
aztertu. "Deskribapen 
ikonografikoa egin gabe zegoela 
ikusi nuen, eta deigarria egin 
zitzaidan, ikusgarriak eta 
ederrak direlako, zapore 
estetiko handikoak, batez ere 
estetika neoklasikoari 
erreparatuta".

Hartara, Jesus Maria Gonzalez 
de Zarate katedradunaren 
laguntzari esker, Kixoteren 
aretoan eta logelan itsatsita 
dauden bederatzi musak 
identifikatzeko lana egin du De 
Pablok. "XVI. mendean jada 
Cesare Ripak Iconología 
izeneko bere lanean jaso 
zuenarekin bat datorrela 
ikustea izan da politena eta 
harrigarriena. 1593. urteko lana 
da Riparena, eta irudi 
alegorikoen lehen hiztegitzat 
jotzen dute. Autore honek, 
antzinateko iturri literarioetan 
oinarrituz, iturri bisualen 

'Espainiako bistak' paper margotuarekin apainduta dago dorretxearen kabinetea. gAuBEAko turiSmo BuLEgoA

varonatarren 
etxean DaGo euskal 
Herriko PaPer 
MarGotuen Multzo 
Berezienetako Bat 



Varonatarren dorretxea, Villanañe herrian. phot.ok

Inportazio ugari

Euskal Herriko etxe 
partikularretan 
margotutako paper 
panoramikoen hainbat 
lagin daude. Xabier 
Martiarena 
zaharberritzaileak jaso 
ditu horietako gehienak. 
Nabarmentzekoak dira 
Azkoitiako Txurruka 
etxetzarreko Higanot 
lana, Aretxabaletako 
Arratabe jauregiko 
Lyongo bistak edo 
Eskoriatzako Gastañadui 
jauregian dauden 
Parisko monumentuak 
eta Compiègneko ehiza, 
besteak beste. Halaber, 
Arabara ere 
inportatutako paper 
ugari iritsi ziren. 
Fernando Bartolome 
EHUko irakasleak jaso 
duenez, 1822an 
Diputazioaren jauregia 
apaintzeko Parisko 
bistak paper 
panoramikoa aukeratu 
zen. Maria Vicenta 
Bonetaren dendak saldu 
zituen paperak, eta Juan 
Raison margolari 
frantziarrak jarri zituen. 
Halaber, 1858an, 
Gasteizko Antzoki 
Zaharreko sabaian 
Parisko paper margotua 
erabili zuten. 

esanahi osoa bildu zuen", 
azaldu du ikertzaileak.

Era berean, programa 
ikonografiko oso bat izan 
litekeela uste du: "Dorrean bizi 
den familiaren kezka 
intelektualak eta kulturalak 
islatu nahi dituena". Edota 
kulturaren batasunaren 
aipamen bat ere izan liteke, 
"jainkosa hauek jakintza 
ezberdinek irudikatzen 
baitituzte". Finean, gizarte 
ilustratuan ohikoa zen 
aristokrazia eta goi noblezia 
errege-erreginen jarduerak 
imitatu nahi izatea, eta 
Varonatarren etxean 
irudikatutako jarduerek, hala 
nola ehiza eta giza eta arteen 
zaintza, hori erakusten dute.

Gaubeako Varonatarren 
dorretxearen alde ezezaguna 
aztertzeko erronkari eutsi eta 
gero, ondorioztatu du De 
Pablok lan handia dagoela 
oraindik Arabako ondare 
artistiko ez erlijiosoaren 
inguruan egiteko, eta batik bat 
arkitekturarekin zehazki lotuta 
ez dauden aldeetan sakontzeko. 
"Paper hauek sakon aztertu 
ziren Euskal Herriko 
Unibertsitateko Arte Ederren 
Fakultateko Zaharberritze 
Sailak egindako lanaren 
ondorioz. Konposizioari 
dagokionez, ekoizteko teknika 
eta estanpazioa, baina Arabak 
lan handia du egiteke, ondare 
zibil osoaren azterketa egin 
gabe dagoelako".  



Hamaika saltsa

Gasteizko Santa Isabelgo 
paper margotuen lantegia 
1846an sortu zen; eta bizitza 
motza izan arren, Euskal 
Herriko artisau-enpresa 
garrantzitsuenetariko bat 
izatera iritsi zen. Frantziar erara 
diseinatu zuten. Makina 
modernoei eta langile adituei 
esker, kalitate eta eredu 
askotariko paper margotuak 
egin zituen. Zoritxarrez, ez zen 
gai izan atzerriko konpetentziari 
eta lehengaien eta produktuen 
gaineko presio fiskalari aurre 
egiteko, eta 1870. urtean itxi 
behar izan zuten.

Oso dokumentazio gutxi 
gorde da fabrikaren jarduerari 
buruz. Fernando Bartolome 
Garcia EHUko irakasleak ARS 
Bilduma aldizkarian argitaratu 
duen ikerketaren arabera, 

Saturnino Ormilugek sortu zuen 
lantegia, beste lau lagunekin 
batera. Karta-inprimatzailea, 
zurezko grabatzailea, liburu-
saltzailea eta koadernatzailea 
zen Ormiluge. 

Milioi erdi erreal jarri zituzten 
negozioa abian jartzeko 
Ormilugek berak, Jose Maria 
Villaozek, Manuel Ordozgoitik, 
Valentin de Etxebarriak eta 
Gregorio Kortarzarrek. 

Lehen urteetan hiriko 
kanpoaldean egon zen 
lantegia, urbanizatu gabeko 
eremu batean; baina 1860an 

Ekialde kalera (gaurko Posta 
kalera) trasladatu zuten, 
antzinako zezen plazaren 
ondoan eta kartzela berriaren 
aurrean.

Hasiera batean, 50 langile 
inguru izan zituen Gasteizko 
lantegiak, baina 1850. urtetik 
aurrera erdira murriztu zen 
pertsonala. Frantziako paper 
margotuetako lantegietatik 
etorritako langile 
espezializatuak ziren lanean 
bertako beste batzukin batera.
Horietaz gain, Gasteizko 
Ospitalean bizi ziren eta ofizio 
bat ikastera joaten ziren kaxako 
umeak erabiltzen zituzten.

Fabrikaren 
funtzionamenduari dagokionez,  
Bartolomek deskubritu du 
atzerrian erabiltzen ziren 
makina guztiak zituztela bertan: 

Paper margotua plantxa batean estanpatzen (1875 inguruan). ESpAiniAko pAtEntE EtA mArkEn BuLEgoA

1860an ekialde kalera 
mugitu zuten fabrika, 
zezen plazaren eta 
espetxearen ondoan

Gasteizko Santa Isabel; papera etxean

"Presio mekanikoan eta 
zilindroan marrazkiak egiteko, 
eta era guztietako distirak 
emateko, baita satinatuak eta 
bernizatuak ere". Halaber, 
Frantzian erositako zurezko eta 
brontzezko xaflak, 
estanpatzeko makina bat, 
brontzezko hainbat zilindro eta 
bruñagailu bat ere erabiltzen 
zituzten Santa Isabelen.

lehengaiak toki desberdinetatik
Lehengai ugari Frantziatik edo 
Alemaniatik inportatzen 
zituzten, baina itsasgarria, 
adibidez, bertan fabrikatzen 
zuten. Arazo handienetako bat 
koloreen fabrikazioa zen, 
Espainian ez baitzegoen 
pigmentuak egiteko lantegirik. 
Hortaz, eraikin berean 
koloreen fabrika egokitzea 

erabaki zuten, kimikari aditu 
baten gidaritzapean. 

Papera zen funtsezko beste 
lehengai bat, eta batik bat 
Tolosatik ekartzen zuten, ospe 
handiko La Esperanza 
fabrikatik hain zuzen. Urtean 
50 eta 65 biribilki erabiltzen 
zituztela jaso du Garciak. 
Halaber, urre faltsua 
Alemaniatik inportatzen zen, 
"kolore askotako oihala" 
Paristik, eta labeetarako eta 
berogailuetarako egurra 
Arabako basoetatik.

Dokumentazio falta dela 
eta, zaila da paper margotuen 

fabrikan erabilitako ereduak 
zeintzuk ziren zehatz-mehatz 
jakitea, "baina ziurrenik 
Europako gainerako lekuetan 
egiten zirenen oso antzekoak 
izango ziren", Bartolome 
Garciaren arabera. Hala, 
kolore finez margotutako 
paper mota guztiak egiten 
ziren, marrazki mota 
askorekin, leunak, satinatuak, 
satinatu gabeak, bernizatuak, 
urreztatuak, zilarreztatuak, 
egurraren eta harrien 
imitazioak… Era berean, 
paper horiekin konbinatzeko 
apaingarri ugari zituzten, eta 
neurrira ere egin ahal ziren 
paperak, eskatutako 
diseinuaren arabera. 
"Erabilitako ereduek Parisko 
eredurik modernoenak 
imitatzea bilatzen zuten".

santa isabelgo 
eraikin berean 
koloreen fabrika bat 
eraiki zuten

Hamaika saltsa

Konfinamenduan 
loratutako tendentziez 
hitz egiteko tentazioa 

izan dut. Bai bai, pijama, 
txabusina, txandala eta haien 
arteko konbinazio zoroen 
inguruan. Baina, dagoeneko 
mugikorrak honen inguruko 
bideo eta memez josita ditugu 
eta etxean bertan makina bat 
look ikusgai ere. Baina bada 
moda diseinuari dagokionean 
beste gai interesgarri bat etxetik 
ezin atera eta erosketarik ezin 
egin honek gaurkotasunera 
ekarri diguna: upcycling-a. 

Balio gutxiko piezak, 
materialak edo hondakinak 
erabiliz kalitate hobeko 
objektuak sortzea da  
upcycling-a. Hau da, 
birziklatzearen bitartez, 
jatorrizko objektuaren kalitatea 
hobetzen duen berri bat sortu, 
modaren kasuan, izan oihal, 
jantzi edo konplementu. 

Moda iraunkorraren munduan 
kontzeptua berria ez bada ere, 
gutxitan daramatzagu soinean 
upcyclingaren bidez sortutako 
jantziak. Hala ere, diseinatzaile 
eta marka asko dira honetara 
batu direnak. Soberan dira noski 
haien izena garbitzeko soilik 
batu direnak, Inditex bera 
esaterako, baina askoz gehiago 
sormenaren bitartez pieza 
original eta ederrak sortzen 
dituztenak. 

Adibide onak dira Ecoalf-ek 
plastikozko botilak edo arrantza 
sareak birziklatuz sortutako 
oihalekin egiten dituen 

berokiak, Tytti Thusberg-ek 
birziklatutako segurtasun 
uhalekin egindako poltsak, 
Demano-k baztertutako 
publizitate olonekin egindako 
motxilak eta nola ez upcycling-

aren maisuaren, Martin 
Margielaren, hainbat eta 
hainbat bilduma. 

Konfinamendu egun hauetan 
etxea garbitu eta materialak 
biziberritzeko aukera paregabea 
dugu askok, sormena eta 
birziklapena uztartuz. Nik 
behintzat urteetan pilatu 
ditudan eta gordeta nituen 
materialak, oihal erakusgaiak eta 
arrastakin kuttunenak kutxatik 
atera ditut eta upcycling-ari 
ekiteko momentu aproposa 
topatu dut!    

'Upcycling'-a

mAddALEn AgirrE

MaDDalen aGirre loinaz 
diseinatzailea

diseinua

kontzePtu Berria ez 
BaDa ere, Marka eta 
Diseinatzaile asko 
Dira Honetara    
Batu Direnak 



Prestaketa

1. 100 g artobeltz uretan jarri, gutxienez 3 orduz..

2. Artobeltza xukatu, garbitu eta 200 ml urekin birrindu, ore mehe eta 
homogeneo bat lortu arte.

3. Tipula handi bat karamelizatzen jarri su motelean, betegarriaren 
parte izango den bexamel beganoa egiten dugun bitartean. 
Horretarako, 120 g oliba-olio birjina erabili (8 koilarakada inguru). 
Lapikoan berotu eta 120 g sarrazeno-irin gehitu.

4. Kolorea hartzen duenean, soja-esnea pixkanaka gehitu, nahi dugun 
testura lortu arte. Gure bexamela gatzarekin, piperbeltzarekin eta 
intxaur muskatuarekin osatu, zaporea indartzeko.

5. Tipulak, sutan denbora bat eman ondoren bere azukreak ateratzen 
duenean, zatituta ditugun shiitake perretxikoak zartaginean sartu, eta 
su ertainean salteatu, ondo eginda geratu arte.

6. Hasieran prestatutako orea erabiliz, krepea egin eta betegarriaren 
osagaien gainean muntatu. Krepea itxi, buelta eman, eta platera 
ernamuinekin apaindu. Cayenan infusionatutako olioa erabil daiteke.

Azken egunotan etxean 
denbora asko pasatzen 
ari garenez, gure 

elikadura modu orekatuan inoiz 
baino gehiago zaindu behar 
dugu. Funtsezkoa da 
immunitate-sistema ona izatea, 
eta horren araberakoa da, neurri 
handi batean, erosteko eta 
elikatzeko dugun modua.

Museo del Organoko kideok, 
hain egoera berezian, inoiz 
baino gehiago tokian tokiko 
ekoizleen sarearen aldeko 
apustua egiten dugu. Ahal den 
guztietan, tokiko produktua, 
ekologikoa eta sasoikoa 
erabiltzen baitugu gure 
etxeetako sukaldeetan.

Une aproposak dira sukaldean 
esperimentuak egiteko, beti 
erakargarriak iruditu izan 
zaizkigun errezeta edo plater 
horiekin ausartzeko. Eta etxeko 
txikienak lehen elaborazioekin 
jolasten has daitezen ere bai.

Horretarako, errezeta begano 
eta dibertigarri bat proposatzen 
dizuegu hilabete honetan. 
Dirudien baino errezeta 
sinpleagoa eta konfinamendu 
egoeran gauden honetan 
arinago egiteko. 

Shiitake 

galettea

eneko roDriGuez
museo del orGano

• Artobeltza
• Shiitake perretxikoak
• Tipula

• Sarrazeno irina
• Oliba-olio estra birjina
• Soja-esnea

Osagaiak    

